
	Монголын пионерын байгууллагын дөчин жилийн ойд зориулав.


Хянан найруулагчийн үг

	 

	Хүүхдүүд ээ? Та нарын номын санд «Цэнгэлтэй зуслан» гэдэг ном нэмэгдлээ. Зохиолч, багачууд та бүхний зуслангаар олонтоо очиж, зуслангийнхны амьдрал ахуй, хөгжөөнийг сонирхон энэхүү номыг бүтээжээ. Багачууд та нар энэ номыг уншсанаар манай орны олон зуслангийн аль нэгэнд нь зочлон очсоноос ялгаагүй, тэндхийн амьдралтай танилцана

	Та нар «Цэнгэлтэй зуслан» руу «Хөшөөний дэргэд»-ээс хөдөлж, тэнд очоод «шугам жагсаал»-даа жигдэрч «Зуслангийн эмч»-тэй танилцаж зуслангийн «Радио станц»-ын нэвтрүүлэг сонсож, «Концерт» тоглолцож, «Галын наадам»-д наадаж, «Зоригтын цуглуулга»-ыг шохоорхоно.

	Энэ ном та нарын гар дээр магадгүй дүн өвлийн жавар тачигнасан өдөрт юм уу, хаврын амьсгал орсон цагт ч юм уу очиж мэднэ. Гэхдээ уг номоос зуны сайхан зуслангийн газрын хөгжөөн, зугаатай амьдралыг харж, тэндхийн үзэсгэлэнт байгалийг үзэж, «Хүүхдийн гайхам ертөнцөд» айлчилна.

	Багачууд та нарын хэзээний танил, зохиолчийн энэ ном хөнгөн задгай хэллэгээр хөгжилтэй бичигдсэнээрээ урьд нь та нарын уншсан номоос сонирхолтой болсныг дурдах байна.

	 

	С. ДАШДООРОВ

	УРТ ШӨНӨ

	 

	Урьд шөнө яасан

	Урт шөнө байв аа?

	Үүр цайж өгөхгүй

	Хэчнээн их удав аа?

	 

	Эргэж хөрвөж үзлээ

	Эвшээж суниаж ядлаа

	Нойр хүрч өгөхгүй

	Нозоорч баахан хэвтлээ

	 

	Урьд шөнө яасан

	Урт шөнө байв аа?

	Гэгээ гарч өгөхгүй

	Хэчнээн их удав аа?

	 

	Нүдээ аньж ч үзлээ

	Нүүрээ бүтээж ч ядлаа

	Хамаг нойр хулжаад

	Хачин тохьгүй хонолоо

	 

	Урд шөнө яасан

	Урт шөнө байв аа?

	Өглөө болж өгөхгүй

	Хэчнээн их удав аа?

	 

	Өндийж сууж ч үзлээ

	Өрхөө ширтэж ядлаа

	Дуг нойр минь зугтаад

	Тун тавгүй өнгөрлөө

	 

	Яагаад энэ шөнө

	Нойр минь хүрэхгүй байв аа

	Явна, очно гэхээс л

	Тэгсэн юм байлгүй

	 

	Хаашаа би явах гэж

	Хамаг нойроо алдав аа?

	Зусланд явахдаа баярлаад

	Тэгсэн юм байлгүй

	 

	Солонго охины нойр

	Базааж хүрээгүй байхад

	Содномдорж минийх ч

	Бас л тэгж өнгөрөв

	 

	Зочин болохоор тэр охин

	Зусланд очих гэсэн дээ

	Зохиолч болохоор би ч

	Шүлэг бичих гэсэн дээ

	 

	Хэн хэний маань нойр

	Хульжаа юм байлгүй

	Хэн хэний маань сэтгэл

	Яараа юм байлгүй

	 

	Бидэн хоёроор зогсохгүй

	Бишгүй олон хүүхэд

	Маргааш зусланд явна гэж

	Магад ингэж хоносон биз.

	ХӨШӨӨНИЙ ДЭРГЭД

	 

	Өргөн тунгалаг магнайгаа

	Нарны туяанд гялалзуулаад

	Өндөр дээр суусан хүнийг

	Нацагдорж гэдэг юм

	 

	Нацагдорж гуай бидэнд

	Найраг шүлгээ зориулсан

	Дуу шүлгийг нь сурахдаа

	Дурсаж бид хайрладаг юм

	 

	Эх орны нийслэлийн

	Эгц гол хавьцаа нь

	Ууган зохиолчийн хөшөөг

	Уран барималч босгосон юм

	 

	Хөшөөний түүгээр бид

	Хөлхөлдөж явах дуртай

	Хөөр баяртай цуглаанаа

	Хөгжилдөж хийх хүсэлтэй

	 

	Одоо ч гэсэн бид

	Олуулаа энд цугларчээ

	Ганган цэвэр хувцаслаад

	Гар тээшээ барьжээ

	 

	Шил цонх нь гялалзсан

	Шинэ байшин шиг автобуснууд

	Ар араасаа цувраад

	Аялахад бэлэн болжээ

	 

	Баясгалант цуглаан энд болж

	Багачууд болгоны нэрийг дуудав

	Нэрийнхээ ард «ирсэн» гэж тавиулаагүй

	Нэг ч хүүхэд байсангүй

	 

	Машин машиндаа сууцгаагаад

	Маш баяртай байцгаав

	Жолооч нар мотороо дүнгэнүүллээ

	Жолоогоо залж замдаа орлоо

	 

	Суулгаж яваа автобуснууд

	Хэдий хурдан жирийвч

	Сууж яваа бидэнд бол

	Удаан юм шиг санагдаад

	 

	Сугарч хоцрох зам

	Урсаад түргэн өнгөрөвч

	Сунаж бас цаашаа

	Уртсаад байх шиг бодогдов

	 

	Бүлээхэн салхины аясанд

	Бүчний үзүүр дэрвэлзэж

	Сэвлэг үс хийсэж

	Сэтгэл нэг л хөгжилтэй

	 

	Зусланд очих хүүхдүүдийн

	Зулай магнай тэнийж

	Хөгжил цэнгэлтэй дуулж

	Хөөр баяртай аялна.

	САЙН БАЙНА УУ!

	 

	Багачууд биднээ даллан дуудсан

	Баясгалант зуслан сайн байна уу

	Сар хоногийг тоолон бэлтгэж

	Саатаж биднээ хүлээж байв уу?

	 

	Хурдан ирэхийг бид ч яарч

	Хуанлийн хуудсыг бишгүй тоолов.

	Зуны богинохон шөнө ч хүртэл

	Зуун шөнө шиг урт санагдав

	 

	Хаалга бүхнээ цэлийтэл нээгээд

	Хамаг болгоноо цэмцийтэл хураагаад

	Шинэхэн будгийн үнэр ханхлуулаад

	Шилэн цонхоо болор шиг гялалзуулаад

	 

	Багачууд биднээ даллан дуудаад

	Баясгалант зуслан минь сайн байна уу?

	Бидгүй болохоор хоосон уйтгарлаж

	Битүү ойд гунигтай байв уу?

	 

	Цагаан байшин нэмэгдээд

	Цардмал зам тавигдаад

	Өнгөрсөн жилийнхээс зуслан маань

	Өөрчлөгдсөн зүйл олонтой шив

	 

	Цэцгийн мандал багсайгаад,

	Цэлгэр хашаа баригдаад,

	Бүх л юмаа засаадхаж

	Бүгдийг шинээр будаадхаж

	 

	Зуны сайхан улирал эхлээд

	Зургаан сарын нэгэн болоод

	Зуу зуугаараа бид баярлаж

	Зуслан чамдаа зориод ирлээ

	 

	Сайхан чөлөөтэй зусландаа

	Саруул эрүүлээр амарна бид

	Салаа бүлэгтээ хуваарилагдаж

	Сахилга журамтай ажиллана бид

	 

	Дуртай хүсэлтэйгээ шилэн сонгож

	Дугуйлан бүлгэмд суралцана бид

	Аятай амруулсан зуслангийнхаа

	Ажил төрөлд тусална бид.

	 

	Аятай зусланд тавтай амарчхаад

	Амттай хоолыг нь тохитой зооглочхоод

	Баярлалаа гээд зогсохгүй!

	Баяртай гээд явчихгүй!

	 

	Машины гараашийг чинь барилцаж

	Малын байрыг чинь засалцаж

	Тусыг нь тосоор хариулаад

	Тухтай амраад буцна аа бид.

	ШУГАМ ЖАГСААЛ

	 

	Дөнгөж саяхан шинэчлэн зассан

	Шугам жагсаалын талбайд

	Гурван талыг нь эзлэн байрлаад

	Шулуун цэх зогсож байна

	 

	Бүрээ бөмбөрийн дуу нижигнэж

	Бүх зуслангийнхны сэтгэлийг хөдөлгөв

	Бүлэг салаад мэдээллээ өгөхөөр

	Бүчээ салхинд хийсгээд алхав

	 

	Өмнөговийн тэргүүний сурагч

	Өлзий гэдэг жаал охин,

	Улаанбаатарын таван онцоч

	Ундрах гэдэг бяцхан хүүхэд

	 

	Зуслангийн тугийг өөд нь өргөж

	Зуны салхинд намируулан мандуулав

	Индэр дээрээс захирал багш

	Илтгэгч маягтай үгээ хэлэв

	 

	Засаг төр маань хүүхдэдээ

	Ямар их хайртайг

	Замнах ирээдүйнх нь төлөө

	Яаж чухам халамжилдгийг

	 

	Жишээ баримтаар хэлэх гээд

	Эрж ядах юм огт алга

	Жирийн энэ зуслангаас л

	Эхлээд ярихад тодорхой

	 

	Тавтай сайхан амарцгаа!

	Таваараа сайхан хөгжилдөцгөө

	Юм бүхэн хангалттай шүү

	Юу хүссэн бэлхэн шүү

	 

	Асар удахгүй манай энд

	Ардчилсан орны хүүхдүүд ирнэ

	Бас тэгээд зурагчин ирж

	Баримтат кино авах байх шүү.

	 

	Захирал ингээд үгээ дуусгав

	За гэж бид амандаа шивнэв

	Зочид биднээ хүлээж аваад

	Зохион байгуулалт жин тан болов

	ЗУНЫ ӨГЛӨӨ

	 

	Долоон цагт цагаан бүрээний

	Дорви ихтэй цангинах дуун

	Хүүхэд биднийг босооч ээ гэж

	Хүглэгэр ойг сэрээч ээ гэж

	 

	Болжмор шувууг жиргээч ээ гэж

	Борхон баавгайг өндийгөөч ээ гэж

	Зуслан даяар уянгалан дуудаж

	Зуны өглөөний мэндийг мэддээг

	Хөнгөн хувцсаа цэвэрхэн өмсөөд

	Хөнжил дэвсгэрээ цэмцгэрхэн хураагаад

	Өглөөний дасгалаа хийхээр бид

	Өргөн эгнээгээр зэрэгцэн зогсдоог

	 

	Цэвэр агаарыг амтлан залгиж

	Цээж дүүрэн амьсгалж байгаад

	Бидний хийдэг тогтмол дасгал

	Биед хэчнээн сайхан гэх вэ?

	 

	Хөөрхөн болжмор дэвэн нисэж

	Хүчит баавгай өндийн суниаж

	Хүглэгэр ой мөчрөө хөдөлгөж

	Хүүхэд бидэн шиг дасгал хийдээг

	 

	Дасгалаа бид хийж дуусаад

	Дараа нь бүгд дороо алхаад

	«Болно оо» гэх багшийн дуугаар

	Боргиот гол руу уралдан гүйдэг

	 

	Цэв хүйтэн урсгал усанд

	Цээж, хүзүү, нүүрээ угааж

	Үсээ самнаж, зүсээ тольдоход

	Өнөөх бүрээ цайнд урьдааг


«ТАХИА»

	 

	Тахиаг орилоо амьтан гэдгийг

	Та нар юу эс андах вэ?

	Манай зусланд нэг тахиа байдаг

	Магад бид түүнээс зэвүүцдэг

	 

	Үүр шөнөөр орилдоггүй ч

	Үдэш орой бархирдаггүй ч

	Харахад нэг л зэвүүхэн

	Хачин муухай тахиа юм даг!

	 

	Хоол ундаа идэж уухдаа

	Хоор хоорондоо юм ярьж

	Хамаагүй чанга хашхиралдаж

	Халбага таваг нүдэцгээж

	 

	Шуугиан гаргасан тэр ширээнд

	Шууд тэр хүрээд очдог!

	Олон хүүхэд түүнийг мэдвэл

	Орилоочууд гэж шүүмжилдэг

	 

	Ганцхан удаа манай ширээ

	Гайтай тахиаг тавиулснаас

	Таваг халбагаа нүдэхээ больсон

	Талхны хэсэг нүүлгэхээ байсан

	 

	Үг ч хоорондоо шивнэхээ байсан

	Үнэндээ чанга ханиахаа ч байсан

	Сахилга журамтай хооллож дуусаад

	Сандлаа засаад гардаг болсон

	 

	Дараа жилүүдэд зусланд ирэгчдэд

	Даан ялангуяа анхны амрагчдад

	Уримгүй тийм нэг тахиа байдгийг

	Урьдчилан мэдэгдэх зүйтэй юм

	 

	Содномдорж гуай та л үүнийг

	Сонин хэвлэлд зарлаж өгөөрэй гэж

	Олон хүүхдүүд надад бүр

	Онцолж захисан юм байхгүй юу?

	ЗУСЛАНГИЙН ЭМЧ

	 

	Зуслангийн маань эмч өвөө

	Зуу дөхсөн настай хүн ч

	Хөнгөн шингэн гялалзаж явдаг

	Хөдөлмөрч хичээнгүй өвгөн юм даа

	 

	Бид өвөөдөө хайртай байдаг

	Бидэнд өвөө ч халамжтай байдаг

	 

	Цагаан халааднаас ер салдаггүй

	Чагнуураа байнга зүүж явдаг

	Цал буурал манай эмч бол

	Цайлган сэтгэлтэй сайхан хүн юм

	 

	Багачууд биднийг хүү шигээ энхрийлж

	Байнга л бидэнтэй хамт байдаг

	 

	Уршигт өвчинтэй тэмцэх тухай

	Урьдчилан сэргийлэх аргын тухай

	Ариун цэвэр байхын тухай

	Анагаах ухааны ололтын тухай

	 

	Үе үе биднийг цуглуулж

	Үзүүлэн дэлгээд яриа хийдэг

	 

	За тэгээд хэн нэгийн нь

	Зах заам нь хиртэй байвал

	Хуруу гар нь хар болж

	Хумс нь яльгүй ургасан байвал

	 

	Цэгц журамтай бай гэдэг юм

	Цэвэрлэж арилга гээд хангинах нь тэр!

	 

	Хоолондоо чи сайн цаддаг уу?

	Хоолой ходоод чинь зүгээр үү?

	Ханиаж байна уу? найтааж байна уу?

	Хавдаж байна уу? өвдөж байна уу?

	 

	Ингээд л биднээс шалгааж эхэлнэ

	Эцэст нь өөрөө шалгаж гарна

	 

	Нүүр ам ажиглаж харна

	Нүд чих татаж үзнэ

	Хэлээ гарга, хөлөө тэгшил

	Хэнхдэгээ яр, удаан амьсгал гээд

	 

	Зүйл бүрээр үзэж шалгаад

	Зүгээр гээд аяархан алгаддаг

	 

	Манай зуслангийн эмч өвөө

	Маш их зүтгэлтэй хүн дээ

	Өвчин эмгэгтэй байлдаан зарлаж

	Өштөн болсон баатар хүн дээ

	 

	Ийм эмчтэй байсан цагт

	Ижий аавууд юундаа зовох вэ?

	АЛХААД МАРШ

	 

	Эх орон өлгий маань

	Эрдэнэ баялгаар баян билээ

	Шинэ өсвөрийн бид нар

	Шинжилж нээх хувьтай билээ

	 

	Бүлэг дуулж бай, алхаад марш!

	Бүрээ бөмбөрөө дуугаргаад марш!

	Бүхийн олноо дуулаад марш!

	Бүчээ салхинд хийсгээд марш!

	 

	Далай тэнгис шиг бензин нефть

	Далан уул шиг нүүрс хүдэр

	Хөрсөн дор мэлтийж бий

	Хөлийн улд гялтайж бий

	 

	Эх нутгаа сонирхоод марш!

	Эрдэнэ баялгаа судлаад марш!

	Өргөн хангайг чиглээд марш!

	Өндөр оргилыг нь зориод марш!

	 

	Ус булаг рашаан байдаг

	Ургамал ногоонд эм байдаг

	Эрэг сувгаар жирэлзэж бий

	Ээрэм талаар найгаж бий

	 

	Түүх дурсгалыг үзээд марш!

	Түмэн бодисыг хараад марш!

	Чухал олбор хайгаад марш!

	Чулуу болгоныг ажаад марш!

	 

	Түүх дурсгалын нандин зүйлс

	Түм бумаараа олдож байдаг

	Хүрэл чулуун зэвсэг ч бий

	Хүннү сүннүгийн үлдэц ч бий

	 

	Нөөцөлсөн бүхнийг нь эрээд марш!

	Нууцалсан болгоныг нь нэгжээд марш!

	Сонин цуглуулга олоод марш!

	Содон бүхнийг түүгээд марш!

	 

	Эртний гайхамшигт чухал юмс

	Элбэг дэлбэг олдож мэднэ

	Аварга амьтны яс ч бий

	Ажиглаж олбол юу ч бий

	 

	Агуй хонгилыг дайраад марш!

	Асга хадыг дамжаад марш!

	Аяллын тэмдэглэл хөтлөөд марш!

	Аяны үдлэлт хийгээд марш!

	АЯН ЗАМДАА САЙН ЯВЖ ИРЭВ ҮҮ?

	 

	Алс тэртээ

	Европ нутгийн хүүхдүүд ээ!

	Ази тивийн

	Вьетнам, Солонгос багачууд аа!

	Амрыг эрж

	ёслон мэндэлье

	Аян замдаа

	сайн явж ирэв үү?

	 

	Мөдхөн та нарыг ирнэ гэж

	Мөнгөн онгоцоор гарлаа гэж

	Москваг дайраад явлаа гэж

	Монголын нутагт орлоо гэж

	 

	Сонсож дуулаад

	баярлаж байлаа

	Содон цэцэгсийн

	баглаа бэлтгэлээ.

	Өнөө та нарыг

	тосож угтахаар

	Өргөн хаалган дээрээ

	жагсаж хүлээлээ

	Тавтай зочилж,

	тохитой амраарай!

	Тараг айраг

	ханатлаа ууцгаагаарай!

	Тоглоом дуугаа

	харилцан суръя

	Тойрон бүжгээ

	хамтран хийе.

	 

	Халуун дотно танилцаж

	Хаяг нэрээ мэдэцгээе!

	Хамаг бүхнээ ярилцаж

	Халуун эвээ бэхжүүлье!

	 

	Хэн хэнээсээ сурах юмаа

	Хэрэг болох сайн туршлагаа

	Тэмдэглэж аван сонирхъё!

	Тэмдэг маркаа солилцъё!

	 

	Манай зуслан сайхан шүү

	Магад та нар үзээгүй биз

	Маш их хөгжөөнтэй шүү

	Маргаашаас та нар мэднэ биз

	 

	Тавтай зочлон!

	тохитой амраарай!

	Тараг айраг

	ханатлаа ууцгаагаарай

	Тоглоом дуугаа

	харилцан суръя!

	Тойрон бүжгээ

	хамтран хийе!

	 

	Дугуйлан бүлгэмд орж болно

	Дуртай зүйлээ сурч болно

	Морь унавал унаж болно

	«Морин хуур» ч сурч болно

	 

	Хатуу цаасаар онгоц хийхдээ

	Харин та нар дадлагатай гэл үү!

	Хатсан долоор завь урлахдаа

	Хамаагүй их туршлагатай гэл үү!

	 

	Бидэнд бас чаддаг юм

	Бишгүй дээ л нэг байдаг юм

	Үзэж хараад та нар бас

	Үнэхээр сонирхсоноо сураарай

	 

	Таатай зочлон

	тохитой амраарай

	Тараг айраг

	ханатлаа ууцгаагаарай!

	Тоглоом дуугаа

	харилцан суръя!

	Тойрон бүжгээ

	хамтран хийе!


РАДИО СТАНЦ

	 

	«Зургаан сарын нэгэн» нэртэй

	Зуслангийн жижиг радио станц

	Өдөр болгон ажилладаг юм

	Өчнөөн зүйл нэвтрүүлдэг юм

	 

	Цагаан хоолойнууд модны оройд

	Цангинан дуугарч хүнгэнэн байдаг

	Цаана наана нь хүүхдүүд зогсож

	Чагнан баясан сонсож байдаг

	 

	Манай Батаа сурвалжлан бичиж

	Мандахын Лутаа найруулан засаж

	Нэрэн багш зөвшөөрөн баталж

	Нэвтрүүлэгч Цэцгээ тодхон уншдаг

	 

	Ариун цэвэрч тасгийнхны тухай

	Аялалд явсан бүлгийнхний амжилт

	Ажиллаж байгаа дугуйлангийн тухай

	Ардчилсан орны багачуудын туршлага

	Өчүүхэн шалтгаанаар чөлөө гуйж

	Өргөдөл бичсэн хүүхдийн тухай

	Өглөөний босолтоос дандаа хожигдож

	Өндийж өгдөггүй жаалын тухай

	 

	Олон сэдэвтэй сонин зүйлийг

	Олж шилээд нэвтрүүлж байдаг

	Завсар хооронд нь концерт тоглож

	Зарлал мэдэгдэл сонсгож байдаг

	 

	Ер нь тэгээд энэ станцыг

	Ерөнхий үгээр товчхон хэлэхэд

	Жинхэнэ том радио станцаас

	Жижгээрээ л зөвхөн ялгаатай юм.


ЭНХ ТАЙВАН

	 

	Нэг өдөр

	манай салаа

	ууланд гарч

	Нэн ч их

	хад чулуу

	өөд нь зөөж

	Салаан дарга

	Алтанцэцэгийнхээ

	удирдлагын дор

	Сайн зураач

	Авирмэдийнхээ

	зааврын дагуу

	Элдвийн дүрстэй

	том жижиг

	хад чулууг

	Эвийг нь тааруулж

	элгийг нь нийлүүлж

	өрж гарав аа!

	Дараа нь бид

	өндөр намыг нь

	хэмжиж үзэв

	Дахиад бас

	өргөн нарийныг нь

	тохируулж харав

	Мань зураачийн

	зураг төсөл

	зөв байснаас

	Манай салааныхны

	зориг зүрх

	бат байснаас

	Элгэн хадтай

	өндөр уулын

	энгэр биед

	Энх тайван гэж

	тод сайхан

	өрж шигтгэв

	Цагаан шохойгоор

	түүнийгээ бид

	будаж гүйцээд

	Цайран харагдахыг нь

	хол очоод

	ажиж харвал

	Хаа алсаас

	тодрон харагдахаар

	болсон байлаа

	Хаанахын хэн ч

	«ЭНХ ТАЙВАН» гэж

	уншихаар дурайлаа

	Ардчилсан орнуудаас

	амрахаар ирсэн

	хүүхдүүд бас

	Алтанцэцэгийн

	салааныханд

	туслахаар ирж

	Орос, Монгол

	Польш, Герман

	Унгар, Куба

	Олуулаа нийлж

	энэхүү ажлыг

	хийж дууслаа

	«ЭНХ ТАЙВАН» гэдэг үг

	Тэнд эхэлж өрсөн

	бид нар ч бас баясалцаж

	Эн тэнгийн багачуудын

	бахдал хайрыг нь

	бас л оргилуулав

	«ЭНХ ТАЙВАН» гэсэн үг

	энгэртээ шигтгэсэн

	тэр уул

	Эндхийн уулнаас

	бүр ч сүртэй

	бүхнээс тодхон харагдав

	Багш захирал

	бидний ажлыг

	үнэлэн сайшааж

	Баяр хүргэж

	үнэмлэх ном

	гардуулж өглөө

	Арилж баларшгүй

	тэр чулуун бичиг бол

	Аавын үрс бидний

	чин хүсэл юм аа.


ГАХАЙ

	 

	Бохир амьтныг нэрлэ гэвэл

	Бодох юмгүй гахай гэнэ

	Нээрээ тун балиар амьтан

	Нэрээ боддоггүй заваан амьтан

	 

	Маш том цагаан гахай

	Манай зусланд бас нэг бий

	Үүнээс бид тун ч айдаг

	Үзэхгүй байхыг мөн ч хүсдэг

	 

	Байр тасгаа цэвэр байлгадаггүй

	Байнга зүлгэж арчиж байдаггүй

	Залхуурч байдаг байрныханд л

	Заваан гахай зочилдог юм

	 

	Болдын тасаг тэр нэг өдөр

	Бохир гэдэг нь жигтэйхэн байж

	Чихрийн цаас, цэцгийн иш

	Гудамжны шороо, гутлын шавар

	 

	Хөглөрч новшроод байж гэнэ дээ

	Хөөрхий тэгсэн чинь өнөө гахай

	Шиншилж мэдчихээд очиж гэнэ дээ

	Ширүүхэн яваад орчхож гэнэ дээ

	 

	Тэд тун зэвүүцэж гэнэ дээ

	Тэр дороо л цэвэрлэж гэнэ дээ

	Шил цонхоо зүлгэж гэнэ дээ

	Шал туургаа арчиж гэнэ дээ

	 

	Цэвэрлэж дуусахаар өнөө гахай

	Цэрдийтэл гараад явж гэнэ дээ

	Шившигт бохир байрыг эрээд

	Шиншилж бэдрээд буцаж гэнэ дээ

	 

	Гайхал гахайны сургийг сонсож

	Гацаа зуслангийнхан сандарч гэнэ дээ

	Бүдүүн гахайг ирүүлэхгүйн төлөө

	Бүлээрээ бүгдээрээ цэвэрлэгээнд гарчээ

	 

	Цэвэрхэн байсан ч дахин цэвэрлэж

	Цэмцгэрхэн байсан ч ахин янзалж

	Тунгалаг байсан ч шилээ арчиж

	Өнгөлөг байсан ч шалаа зүлгэжээ.

	 

	Гахай тэгээд орох газаргүй

	Гайхшаа баран зогсож байтал

	Аж ахуйн хүн түүнийг «хөтлөөд»

	Агуулахдаа хийгээд цоожилж орхив.


КОНЦЕРТ

	 

	Зуслангийн олон амрагчдаас

	Зуун хүүхэд нийлж хамтраад

	Тун ч сайхан концерт бэлтгэв

	Туяа багш түүнийг найруулав

	Сурагч Бадмаа зарлагч хийж

	Сугарын Ядмаа удирдаач болов

	Эхэнд нь дуулсан нийтийн дуу

	Энх тайвны тухай байв

	Асга хад түүнийг дамжуулан

	Алсын алсад түгээж байв

	Хэнтийн Дорж баян хуур тоглож

	Хэнгэргийг нь манай Зоригт цохив

	 

	[image: Image]

	 

	Орос жаал Серёж, Володя

	«Орхон Сэлэнгийг» баясмаар дуулав

	Унгарын хүүхдүүд бидний заасан

	«Уургач цэнхрийг» бахадмаар тоглов

	Баян-Өлгийн Кендий доомбордож

	Баянхонгорын Хандаа хуучирдав

	Вьетнамын хүүхдүүд тайзнаа гарч

	Биеэсээ багагүй сийрс малгайтайгаа

	Бидний концертод оролцон тоглож

	Биелгээ бүжгээ наадан үзүүлэв

	Ховдын Түдэв хөгжимдөж

	Хотын Цэдэв хөөмийлөв

	Солонгосоос ирсэн охид

	Сонин сайхан бүжиг хийв

	Кубын багачууд авьяасаа үзүүлж

	Хосе Мартын шүлгийг уншив

	Дундговийн Цэрэн хуурдаж

	Дорноговийн Нэрэн шанздав

	Польшийн нэг жаал хүү

	Адам Мецкеевичийн шүлгийг уншив

	Болгарын багачууд эгнэн зогсоод

	Аман хуураар аялгуу тоглов

	Архангайн Самбуу ёочиндож

	Арвайхээрийн Самдан лимбэдэв

	«Бүтэн сайны» орой тоглосон

	Бүхэл том концертыг маань

	Хол ойрын малчид, саальчид

	Хотоос ирсэн эжий аавууд

	Авьяас чадлыг маань сонирхсон юм.

	Алгаа хорстол ташсан юм.


НАРАН ШАРЛАГЫН ТАЛБАЙД

	 

	Тунгалаг голыг даган эмжсэн

	Тун ч уудам хөвөө байдаг

	Тун ч уудам хөвөө нь бол

	Туж сайхан элс байдаг

	Налуу түшлэгтэй намхан сандал

	Нарийн ор, нарны сүүдэртэй

	Баримтлах чанд журам дэглэмтэй

	Байгалийн нэгэн эмнэлэг байдаг

	 

	Усанд бид бөөнөөрөө орж

	Умбаж шумбаж сэлэн наадахдаа

	Өндөр эргээс үсрэн дэвхрээд

	Өөдөө уруугаа уралдан хөвдөг

	 

	Дэндэвийг манайхан загас шиг гэдэг нь

	Дэндүүлээгүй харин үнэн юм шүү

	Усан дотуур шумбан сэлэхдээ

	Уран жараахайн адил байдаг юм

	 

	Дараа нь бид эрэг дээр гарч

	Даанч зөөлөн элсэн дээр хөрвөж

	Гэдрэг түрүүгээ харан хэвтэж

	Гэрэлт наранд шарагдан борлодог

	 

	Батыг бид нар негр шиг гэдэг нь

	Бас ч яг тохирсон үг юм

	Хүдэр хүрэн болсон бие нь

	Хүрлийн өнгөөр гялалзаж байдаг

	 

	Харин эжий нь буцаад очихоор

	Хантааз шуудагтай яваад орвол

	Африкийнх уу? Кубынх уу?

	Аль орноос ирэв гэх вий гэж

	 

	Бид хоорондоо хөгжин ярьж

	Бишгүй их инээдэм болдог юм

	Наран шарлагын энэ талбай

	Наргиан цэнгэлийн бас нэг талбар!


ГАЛЫН НААДАМ

	 

	Ардын хувьсгалын ялалтын өдөр

	Арван нэгний баясгалант үдэш

	Багш нар бүгд хөгжил цэнгэлтэй

	Багачууд бид хөөр баяртай

	 

	Тунгалаг устай голын дэргэд

	Туяхан бургастай гоёхон тохойд

	Очин улаан түүдгийн гал

	Орчин тойрныг гэрэлтүүлж байна

	 

	Хүрээлэн зогссон хүүхдийн царай

	Хүрлийн өнгөөр хүрэнтэн харагдана

	Хүзүүнд нь байгаа улаан бүч

	Хүчит галын дөл шиг үзэгдэнэ

	 

	Багачууд болгоны нүүр нүд

	Баяр жавхлангаар дүүрэн байна

	Баясан дуулсан бидний дуу

	Байгаль орчныг доргиож байна

	 

	Ардчилсан орны хүүхдүүдтэй

	Авьяасаа бид сорилцов

	Аль алинаасаа хоцрохгүй

	Ана мана үзэлцэв

	 

	Ган бат найрамдлаа ерөөж

	Гар гараа барилцан дугуйрч

	Галаа тойрон дуулан бүжив

	Гавшгай хурдан дэгдэн наадав

	 

	Дүүрэн баян амьдрал минь

	Дүрэлзсэн гал шиг өөдөө байна

	Энх сайхан хөгжил минь ч

	Эгээ түүн шиг бадарч байна

	 

	Салхинд хөгжсөн гал шиг

	Санаа сэтгэл минь ч өрнүүн байна

	Балчир бидний зүүсэн бүч,

	Бас л түүн шиг жавхаатай байна

	 

	Хуурай гишүүний чадхийх «буудлагаар»

	Хугаран үсэрсэн жижиг очнууд

	Галын наадмын салют болж

	Гадагшаа цацлан хаялж байв

	 

	Ардын хувьсгалын ялалтын өдөр

	Арван нэгний баясгалант үдэш

	Багш нар цөм хөгжил цэнгэлтэй

	Багачууд бүгд хөөр баяртай!

	АЖЛЫН ӨДӨР

	 

	Хөгжил цэнгэлтэй амарна гэдэг

	Хөнжил дотроо хэвтэхийг хэлдэггүй

	Гэзгээ ширэлдтэл унтахыг хэлдэггүй

	Гэдсээ хагартал идэхийг хэлдэггүй

	 

	Тэгж амарсан амралт

	Тэнхээ тамир алдагдуулж

	Гахай адил өөхлүүлнэ

	Галзуу юм шиг уухилуулна

	 

	Суувал босох дургүй болно

	Суниаж эвшээх зантай болно

	Сул биетэй залхуу болно

	Сувилал эмчилгээ хэрэгтэй болно

	 

	Хааяа хааяа ажил хийж

	Хамтын хүчээр юм бүтээж

	Хөдөлмөрлөж, хөдөлж амрах нь

	Хөгжилтэй сайхан байдаг юм

	Зуслангийнхаа төвд бид

	Зуугаад метр зам засав

	Өөрсдөө бид зассан болохоор

	Өөгүй юм шиг санагдах юм

	 

	Шалбааг тогтдог хотгор бүхнийг

	Шамдаж бид тэгшилж орхив

	Халтирч гулсаж унана гэж

	Халгааж тойрохоо болилоо

	 

	Гал тогооны ажилд бол

	Гар биеэр оролцож 

	Өөрсдөө бид хийсэн болохоор

	Өег сайхан амттай бодогдлоо

	 

	Таваг төмпөн угаахаас эхлээд

	Талхны гурил зуурахаас аваад

	Хуруу оролцож угаасан болохоор

	Хувин тавгийн нь өнгөтэй гэдэг нь!

	 

	Янз бүрийн ажил хийж

	Яралзтал бид бүтээж өгөөд

	Амралтын сайхан зусландаа

	Амжилтын дурсгал үлдээдэг.


ЗОРИГТЫН ЦУГЛУУЛГА

	 

	Зусланд ирэхдээ Зоригт маань

	Зуу шахам хуудастай

	Зураг цуглуулга хийдэг

	Зузаан дэвтэр авчирсан ч

	 

	Ямар сайхан ном бэ?

	Яасан зузаан юм бэ?

	Гамтай үзээд өгье гэж

	Ганц ч хүүхэд гуйгаагүй юм

	 

	Яагаад гэвэл тэр нь

	Ямар ч юм наагаагүй

	Хоргодож үзмээр юу ч үгүй

	Хоосон дэвтэр байсан юм

	 

	Зоригт ямар учраас

	Зориуд үүнийг авчирсан юм бэ?

	Ачааны дараа байсан юм гэж

	Ад үзсэн ч хүүхэд байв

	 

	Зуслангаас буцах үед нь

	Зузаан тэр дэвтэр нь

	Байгалийн сонин зүйлээр

	Багтахаа байтал дүүрсэн юм

	 

	Өнгө бүрийн цэцэг навч

	Өвс ургамлын дээж

	Янз бүрийн сонин эрвээхэйг

	Ярайтал сайхан хавчуулжээ

	 

	Олон хүүхдийн үзээгүй цэцэг

	Олоход бэрх ховор ургамлыг

	Тэнд тэгж ургасан гэж

	Тэмдэглэж авсныг бодоход

	 

	Хэдэн өдөр хэсэн эрж

	Хэчнээн их ажил орж

	Хичээж мэрийн цуглуулсан нь

	Хэн ч үзэхэд илхэн байв

	 

	Ямар сайхан цуглуулга вэ?

	Яасан зузаан юм бэ?

	Гамтай үзээд өгье гэж

	Гар дамжуулан сонирхъё гэж

	 

	Зуслангийн зарим хүүхэд

	Зоригтоос гуйж аваад

	Ингэж ажиллах минь яалаа гэж

	«Ийлээ, яалаа» болсон гэнэ лээ

	 

	Та нар тэр цуглуулгыг нь

	Үзье гэж санах юм бол

	Тавын а-гийн Зоригттой

	Уулзъя гэж бодох юм бол

	 

	Хаанахын сургуульд сурдгийг

	Хаягийг нь юу гэж бичдэгийг

	Надаас асууж мэдвэл

	Найдвартай гэж санаарай!

	ХАНЫН СОНИН

	 

	Хандын бүлгийн хүүхдүүд

	Ханын сонин гаргах гээд

	Бэх, будаг ярайлгачхаад

	Бийр үзэг ирийлгэчхээд

	Түргэн шаламгай ажиллав

	Түүнийг нь бушуу унших сан

	Бүлгийн зураач Ёндон

	Бүхнээс нямбай ажиллаж

	Бүрээ үлээсэн хүүхдийг

	Бүчийг нь хийсгэж зураад

	Ханын сонины толгойг

	Хачин сайхан урлалаа.

	 

	Сонины зөвлөлөөр сонгогдсон

	Сосор, Осор, Магсар нар

	Эрж сурвалжилсан мэдээгээ

	Эвийг нь олж бичих гээд

	Өнцөг булангийн ширээн дээр

	Өндийх завгүй сууцгаана

	 

	Удаж түдэлгүй сонин гарч

	Уншигчид түүн дээр шавцгаалаа

	Бичсэн зурсан бүгдийг нь шохоорхож

	Бие биеэсээ өрсөн уншиж

	Тун сайхан сонин болж гэж

	Тус тусдаа магтан ярив

	 

	Тэргүүн болж тавигдсан

	Тэмдэглэж сурвалжилж бичсэн

	Улаан хүрээтэй өгүүллийг

	Уншигчид ихэд сонирхож

	Урьд хойноо оролцон зогсож

	Уралдах мэт уншин байв

	 

	Мандахын бүлгийн хүүхдүүд

	Малын байр барьсан тухай

	Мажигийн салааны багачууд

	Машины гарааш хийсэн тухай

	Аятайхан тэмдэглэж бичсэнийг

	Амтархан байж уншицгаав

	 

	Зэргэлдээ нэгдэлдээ очиж

	Хонь хяргасан тухай

	Зэрлэг өвс түүцгээж

	Талбай цэвэрлэсэн талаар

	Амарын бүлгийн хүүхдүүдийн

	Амжилт бүтээлийг ч дурджээ

	 

	Алтанцэцэгийн салааныхан

	Асгат уулын энгэр дээр

	Ардчилсан орны хүүхдүүдтэй

	Амжилт ихтэй ажиллаж

	«ЭНХ ТАЙВАН» гэж шигтгэснийг

	Энд бас нийтэлжээ

	 

	Хамгийн сүүлийн буланд нь

	Хамтын хөдөлмөрөөс хоцорч

	Нозоорч залхуурч хэвтдэг

	Нойрондоо дандаа дийлддэг

	Нэгэн хүүхдийг шогложээ

	Нэрийг нь дурдахаа больё доо

	 

	Зусланд гарсан сонинуудын

	Зургаа дугаар нь болсон

	Хандын бүлгийн энэ сонин

	Хамгийн сайн өгүүллүүд

	Та нарын захиалан уншдаг

	«Пионерын үнэнд» ч хэвлэгджээ


ЗАХИДАЛ

	 

	Цагаан бүтээлэгтэй ширээн дээр

	Цаас дэлгэж, үзэг бариад

	Ар гэртээ захиа бичээд

	Алтангэрэл баяртай сууна

	 

	Түүний бичсэн захидал

	Түмэнд нууцгүй юм л даа

	Учир иймээс та нарт

	Утгыг нь товч хэлье л дээ

	 

	«Ээж аав хоёрынхоо

	Эгч дүү та нарынхаа

	Амар мэндийг асууж

	Алс газраас бичлээ

	 

	Зусланд ирээд хүү чинь

	Хорь шахам хонож байна

	Зугаа цэнгэлээр баясаж

	Хосгүй сайхан амарч байна

	 

	Манай зуслан надтай

	Мянга дөхсөн хүүхэдтэй

	Байгаль нь тун ч гайхам

	Байр нь мөн ч сайхан

	Уран хөхөө донгодно

	Урт мөрөн мяралзана

	Уул ус нь тэгширмэл

	Ургамал ногоо нь жигдэрмэл.

	 

	Өлсөж бид цангаа ч үгүй

	Өвдөж бас шаналаа ч үгүй

	Гачигдаж би дутагдсан ч үгүй

	Ганцаардаж гиюүрч уйдсан ч үгүй

	 

	Багш нар бидэнд цөм хайртай

	Бас гал тогооныхныг яана гээ!

	Хүүхэд биднийг хүү шигээ л

	Хүндэлж зочилж байдаг даа!

	 

	Баримлын дугуйланд би суралцаж

	Баавгайн бамбарууш урласан

	Бараг адилхан болжээ гэж

	Багш намайг үнэлсэн

	 

	Харих буцах цаг маань

	Хариу ч үгүй боллоо доо

	Дараагийн ээлж ирэхгүй сэн бол

	Дахиад л хэд хонох сон доо

	 

	Гэх мэтээр Алтангэрэлийн

	Гэртээ бичсэн захидлын

	Товч утгыг хэлбэл ийм

	Тоочиж яривал цаашаа их

	 

	Ажилсаг нямбай Зоригтын

	Альбом хийсэн тухай

	Ардчилсан орны хүүхдүүд

	Амрахаар ирсэн тухай

	 

	Өчнөөн зүйл бичиж

	Гэртээ сонирхуулсан захидал нь

	Уншигч сонсогч та нарт ч

	Уйдмаар ч юм биш шүү дээ


КИНО ЗУРАГЧИН

	 

	Нэг өглөө биднийг

	дөнгөж босож байтал

	Нэн шаламгай хувцаслаад

	ороо хурааж зогстол

	Машины дуу тодорсоор

	наашаа ойртоод ирлээ

	Манай зуслангийн хаалгаар

	давхиад орж ирлээ

	Аль нэгний нь гэрээс

	эргэж ирээ байлгүй гээд

	Анхандаа бид ч бас

	ажиг ч үгүй байлаа

	Хоёр талынхаа хаалган дээр

	«Оператор» гэсэн бичигтэй

	Хотоос гарсан байрын

	«69» зогсож байв

	Зусланг анх нээхэд

	захирал багшийн хэлж байсан

	Зурагчин ирнэ гэсэн нь

	энэ байх шүү гэцгээгээд

	Багачууд бүхэн хоорондоо

	жиг жуг ярилцана

	Баримтат кинонд авхуулахыг

	хэн хүнгүй хүсэцгээнэ.

	Багш захирал тэднийг

	баяр хөөртэй угтаж

	Баясгалант энэ зуслангийнхаа

	байдал амьдралыг танилцуулаад

	Хувингаар хоол авчирч

	хулаар айраг бялхуулж

	Тохитой байранд оруулж

	тухтай сайхан зочлов оо!

	Маргааш өглөөнөөс нь эхлээд

	мандах нарнаас авхуулаад

	Өнөө хэдэн зурагчид

	өөд сөөргөө гүйлдэж

	Өглөөний дасгалыг ч авлаа

	өдрийн хоолыг ч дарлаа

	Дугуйлан бүлгэмийн ажлыг ч

	дутаалгүй цөмийг авлаа

	Ханын сонин гаргаж байгаа

	Хандын бүлгийнхнийг ч авлаа

	Малын хашаа барьж байгаа

	Мандахын хүүхдүүдийг ч авлаа

	Машины гарааш хийж байгаа

	Мажигийн салааныхныг ч авлаа

	Манай зуслангийн бүх амьдралыг

	маш дэлгэрэнгүй авлаа

	Улаанбаатар хотод очоод

	угаах юм гэнэ хальсаа

	Удахгүй тэгээд кино болгоод

	урих юм гэнэ биднийг

	«Баясгалант зуслан» гэсэн

	нэртэй гарах юм гэнэ

	Баримтат энэ кино маань

	өнгөтэй гарах юм гэнэ

	Өглөөний дасгал хийж байхдаа

	өлмий дээрээ зогсож үсрэхдээ

	Өнөө зурагчныг авч байтал

	өөдөөс харуулаад дарж байтал

	Чийгтэй ногоонд хөл халтирч

	Чимэдийг барьж тогтсон юм сан

	Тэр минь ямар гараа бол гэж

	Тэрбишийн сэтгэл зовж эхлэв

	Өдрийн хоолоо идэж байтал

	өөдөөс чиглүүлээд дарж л байсан

	Өмнөх шөлөө халбагадаж суутал

	өнөөх зурагчин авсаар л байсан

	Хожим нь яаж гарах бол гэж

	Хорлоо охин бодож эхлэв

	Ховдог маягтай гар аа вий гэж

	Ховдын Түдэв хошигнож хэлэв

	Бүлгийнхэнтэйгээ хашаа барихаар

	Бүдүүн шургааг өргөж явтал

	Өөдөөс яг чиглүүлж байгаад

	өдий төдий дарсан юм сан

	Шургааг модыг дааж ядаад

	сул чадалгүй гар аа болов уу гэж

	Мандахын сэтгэл бас зовж

	Мажигийнх ч мөн л адил байв

	Энэ кино удахгүй

	дэлгэц дээгүүр гарна байх!

	Эжий аавууд бүгдээрээ

	нүдээ тавин үзнэ байх!

	Манай зуслангийн сайхныг

	магтаж шагшиж ярина байх!

	Магадгүй зарим хүүхэд,

	Тийшээ очих сон гэх байх!


ШУУДАЙ ДҮҮРЭН АМТТАН

	 

	Ээж нь ч юм уу аав нь ч юм уу?

	Эгч нь ч юм уу ах нь ч юм уу?

	Бүтэн сайн өдөр бүр

	Бүтэдийн гэрээс хүн ирнэ

	 

	Ирэх болгондоо гэрийнхэн нь

	Ихээ юм авчирдаг

	Амтат боов танзуур

	Алаг цаастай печень

	 

	Дөчин наймын чихэр

	Дөрвөлжин хүрэн шоколад

	Шилэн савтай жимсгэнэ

	Шинэхэн хийсэн мөхөөлдөс

	 

	Хүүдий дүүрэн авчирч

	Хүүдээ өгөөд явдаг ч

	Ердөө түүнийг тоодоггүй гэнэ

	Ер нь тэгээд амсдаггүй гэнэ

	 

	Хүүхдүүдэд тарааж өгье гэхээр

	Хүлээж авдаг хүнгүй гэнэ

	Уутанд түүнээ хийгээд

	Урагдах шахтал чихэж гэнэ

	 

	Авчирсан зүйлээс дутахгүй

	Амттай сайхан зууш

	Амралтад нь байгаа юм чинь

	Арга ч үгүй юм биз дээ

	 

	Улсаас өгдөг амттаныг

	Уугаад идээд барахгүй юм чинь

	Гэрээс нь ирсэн тэр бүхнийг

	Гэдэс нь яаж багтаах вэ дээ?

	 

	Харин Бүтэд зуслангаас

	Харихынхаа өмнө өдөр

	Хайран юмыг хаялтай биш гээд

	Хамаг тэр амттанаа

	 

	Тампуу сав олоод

	Талд нь хүртэл хийгээд

	Гэртээ буцаж очоод

	Гэрийнхэндээ бэлэглэх гэнэ

	 

	Нарийн тооцоо гаргавал

	Найм есөн мөхөөлдөс л

	Анх байсан тооноос

	Аргагүй дутаж мэдэх юм.


БАЯРТАЙ БАЯРТАЙ

	За баяртай зуслан минь

	Замдаа бид орох нь ээ!

	Сайхан ч амарлаа бие минь

	Саруулхан ч боллоо тархи минь

	 

	Хайрт багш захирлаа

	Халамжит олон ажилчдаа

	Орхиод явах хэцүү л байна.

	Одоо яах вэ? хугацаа болж

	 

	Идээшиж дассан байрнаасаа

	Ижилдэж үерхсэн нөхдөөсөө

	Салаад явах хэцүү л байна

	Сар хоног нэгэнт дуусаж

	 

	За баяртай зуслан минь

	Замдаа бид шуударлаа

	Олон ч юм сурлаа чамаас

	Оюун ухаан ч нэмлээ бидэнд

	 

	Зочид бидэнд сайхан үйлчилж

	Зоог хоолыг минь бэлтгэж байсан

	Гуанзны эгч авгай нартаа

	Гурван тэрэгтэй усчин өвөөдөө

	 

	Дуртай бүхнийг сургаж заасан

	Дугуйлангийн олон багшдаа

	Ер нь тэгээд бүх хүмүүст

	Ерөөл дэвшүүлж баяр хүргэе

	 

	За баяртай зуслан минь

	Замдаа бид цэгцэрлээ

	Сэтгэл нэг л оргилуун болов

	Зүтгэл нэг л бургилуун болов

	 

	Нийслэл хотод бид очоод

	Нисэх нь нисэж, давхих нь давхиж

	Онгоц машинаар тал бүр тийш

	Орон нутгаа зорих болно

	 

	Очоод бид зуслангийн тухай

	Олон сониныг ярих болно

	Үзэх сэн очих сон гэх хүүхэд

	Үй түмээрээ гарах болно

	 

	За баяртай зуслан минь

	Замдаа бид жигдэрлээ

	Тавтай чөлөөтэй амарч чадав

	Танил найз ч олон болов

	 

	Эцгийн сайхан халамжаар

	Эхийн гайхам ивээлээр

	Багачууд биднийхээ төлөө

	Байгаа бүхнээ зориулсан

	 

	Нам засгийнхаа хайрыг

	Гүйцэд нэг мэдэрлээ

	Нар сар шиг ачтайг нь

	Гүн тодорхой ойлголоо

	 

	За баяртай зуслан минь

	Замдаа бид хөдөллөө

	Дахиад бид ирнэ ээ, ирнэ!

	Дараа баяртай давхар баяртай.


ЦЭНГЭЛТЭЙ ЗУСЛАН

	Өтгөн ойтой өндөр ууланд

	Өнөр зуслан байгуулаагүй бол

	Өнөр зусланд өчнөөн төчнөөн

	Өсвөрийн багачууд байгаагүй бол

	 

	Ямар уйтгартай болохыг

	Ярихын хэрэг байна уу даа?

	Явдал чирэгдэл гаргаж

	Яншихын ашиг бий юү дээ

	 

	Уул зөвхөн уул л байна

	Ус зөвхөн ус л байна

	Ой зөвхөн ой л байна

	Ондоо энд юу байх вэ?

	 

	Их л сайндаа шувууд жиргэнэ

	Исгэрэх салхинд ой шуугина

	Өвөөлж хөхөө ээлжлэн дуугарна

	Өөр гавьтай юу байх вэ?

	 

	Багачууд хүүхэд маань энд

	Баясал зугаатай амраг гэж

	Ухаан тархи нь сэргэж

	Урам зоригтой цэнгэг гэж

	 

	Уулын сайхныг шилэн байж

	Усны тунгалгийг сонгон байж

	Баясгалантай энэ зусланг

	Байгуулж өгөхдөө улс маань

	 

	Банканд байгаа мөнгөнөөсөө

	Түм түмээр нь заржээ

	Барилгачин мужаан, инженерээсээ

	Зуу зуугаар нь илгээжээ.

	 

	Дутагдсан юм юу ч үгүй

	Дундуурхан юм нэг ч үгүй

	Цөм бүрэн энэ, зусланд

	Цуг бүгдээр амарч байхдаа

	 

	Хэн энэ зусланг байгуулж

	Ийм хүүхдийг үзэхэд

	Нүд хэзээ ч чилэхгүй

	 

	Хөгжөөнтэй олон хүүхдийн

	Хөгжилтэй сайхан зуслан

	Хүсэл хайрыг нь татсан

	Хүүхдийн гайхам ертөнц.

